Nafarroako Parlamentuko Mahaiak, 2016ko irailaren 12an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Alberto Catalán Higueras jaunak aurkeztutako galdera, ospitaleko hezkuntza-arretan ikasturtea hasteari buruzkoa.

2. Nafarroako Parlamentuko Aldizkari Ofizialean argitara dadin agintzea.

3. Nafarroako Gobernuari igortzea, Legebiltzarreko Erregelamenduko 194. artikuluak agindutakoari jarraikiz, idatzizko erantzuna bidal dezan.

GALDERAREN TESTUA

Nafarroako Gorteetako kide den eta Unión del Pueblo Navarro parlamentu-taldeari atxikita dagoen Alberto Catalán Higueras jaunak, Legebiltzarreko Erregelamenduaren 188. artikuluan eta hurrengoetan ezarritakoaren babesean, honako galdera hau aurkezten du, idatziz erantzun dakion:

Ikasturtea hasita dago Nafarroako zenbait ikastetxetan, eta hurrengo egunotan hasiko da Foru Komunitateko gainerakoetan, eta orobat Hezkuntza Departamentuak ospitaleratuta dauden haurrentzako hezkuntza-programa berariazko bat daukan ospitaleetan. Hezkuntza Departamentuko arduradun berriak ere beren karguetan hasiko dira, departamentu horretako arduradun ia guztiek bizi izan duten “garbiketaren” ondoren.

Hezkuntza Departamentuko arduradunen kargu-uzte horiek gehien ukitutako arloetako bat Dibertsitaterako Zerbitzuarena izan da.

Ospitaleko hezkuntza-arretak ere ez du izan, antza denez, hasiera onik.

Ez da gertatu beste ikasturte batzuetan bezala, non dena baitzegoen prest, irakasleak beren lanpostuetan, kontusailak gaurkotuta, ikasgelak atonduta, eta abar.

Hori gutxi balitz, obrak eginen omen dira Ospitaleguneko Pediatriako laugarren solairuan, eta horrek kalte handiagoa ekarriko du hain bereziak diren haur horien hezkuntza-arretari begira.

Hori guztia dela-eta, Hezkuntza Departamentuak honako galdera hauei erantzutea nahi dugu:

1.- Ospitaleko hezkuntza-arretan ikasturtearen hasieran zergatik ez dira jarraitu aurreko urteetako jarraibide berberak?

2.- Noiz hasiko da ikasturtea, aurreko urteetako baldintza beretan, ospitale horietan?

3.- Egia al da Pediatriako solairuan obrak eginen direla? Obra horiek zer eragin izanen lukete ospitaleko hezkuntza-arretan? Departamentuak zer aurreikuspen darabil balizko egoera horri begira?

